
Krimenaren museoa 

tropikoetako oihanak galtzen. Europako eraikuntza publikoak legez kanpo lortutako egurrez janzten ari dira, Txinatik igarotzen den sare beltz baten eskutik 

edu lartzanguren - DONOSTIA 

Picassoren Guernica margolanari begira, inork ez die arreta handirik jarriko Espainiako hiriburuko Reina Sofia museoko zoru eta paretei, berriak diren arren. Eta halere, nabarmentzekoak dira, ez horrenbeste tropikoetako egur ederrez eginda daudelako, baizik eta legez kanpoko egurrez egin dituztelako. Brasilgo Amazoniako 118 hektareako zati batekin, hain zuzen ere. 

Arazo zabalago baten azken atala da Espainiako museokoa. Duela urtebete, Europako Batzordearen egoitza berria inauguratu zuten Bruselan. Berlaymont egoitzako zorua eta paretak Indonesian legez kanpo botatako zuhaitzetako egurrarekin egin zuten. Talde ekologistek salatu zutenez, orangutanen bizitokia arriskuan jarri zuten batzordekideei luxuzko habitata emateko.Nola da posible Europako erakunde publikoek denon dirua erabiltzea munduan gelditzen diren azken paradisuak suntsitzeko? Hala galdetu zioten askok euren buruei Bruselan, tartean Neil Kinnockek, Europako Batzordeko presidenteordeak. Galdera berriz sortu da aste honetan Madrilen.Greenpeacek txosten bat plazaratu du, erantzuna argitzen hasteko asmotan. Krimenean lagun du izenburu, eta zuhaitz tropikalek oihanetatik herrialde aberatsetako denda eta eraikin publikoetara egiten duten bidaia zehazten du. Legez kanpoko egurra bidean nola zuritzen den azaltzen dute agirian, erantzuleen izen abizenekin.Europako Batzordeko zorua Indonesian jaio zen. Europako Batasunak Borondatezko Lankidetza Itunak deituriko akordioak sinatzen ditu egurra ekoizten duten herrialdeekin, berme batzuekin ekoizten dela frogatzeko. Itunok, ordea, borondatezkoak dira, ez derrigorrezkoak, eta askotan ez dira betetzen. Are okerrago, itunek ez dute indarrik hirugarren parte baten bidez eskuraturiko egurrari dagokionean. Horren bidez, Indonesian eta Papua Ginean basoak legez kanpo soiltzen dituzten konpainiek bide erraza dute egurra zuritzeko, hirugarren herrialde bat erabilita. Greenpeaceren arabera, Txina da herrialde hori. 

Egur beltza zuritzen 

Erresuma Batuko datu esanguratsua ematen dute ekologistek: 2005eko lehen hilabeteetan %155 egin zuen gora Txinatik inportaturiko egur kontratxapatuak. Aldi berean, laurden batez egin zuen behera Indonesiatik eta Malaysiatik inportaturikoak. 

Egur Tropikalaren Erakundearen arabera, Txina da egun artekaririk handiena munduan. Munduko oihan zaharretako hamar zuhaitzetatik bost Txinatik igarotzen dira. Nazioarteko Basogintza Ikuskaritzak iaz argitaraturiko datuen arabera, Txinak erositako egurraren %70 Asiako eta Ozeano Bareko herrialdeetatik dator. «Kasu askotan, merkataritza mugimenduak basoak erabat soiltzea dakar, eta lotuta dago ustelkeriarekin, legez kanpoko ustiaketarekin, zein indigenen edo beste taldeen eskubideen aurkako jarduerarekin», salatu zuen nazioarteko erakundeak.Nola heldu zen, ordea, Txina legez kanpoko egurraren munduko lehen trafikatzailea izatera? 1998. urteko uholdeetan milaka txinatar hil ziren. Pekingo agintariek ondorioztatu zutenez, hondamendia Txinako basoak soiltzearen ondorio zuzena izan zen. Horregatik, baso natural askotan zuhaitzak botatzea debekatu zuten. Egur gosea atzerrian asetzea erabaki zuten orduan. Legez kanpoko egur gehiena Zhanjiagang portutik sartzen da Txinara. Han oholak egiten dituzte zuhaitzekin, eta egurraren jatorriaren aztarnak zerrauts bihurtzen dituzte. Orduan, arazorik gabe, eta kontzientzia garbiz erosten dute «Txinako egurra» europarrek, estatubatuarrek eta japoniarrek. «Munduko gobernuek aspaldi dute arazoaren berri, eta ez dute ezertxo ere egin», dio Phil Aikmanek Greenpeaceko kideak. Legez kanpoko egurraren salerosketa gelditzeko neurriak eskatu dizkiote Europako Batzordeari gobernuz kanpoko 180 erakundek, Europako Legebiltzarrak eta 70 konpainiak (Ikea tartean). Reina Sofian, bitartean, Andy Warholek serigrafiatutako Maoren erretratua ikusteko zapaltzen dute milaka oinek hilabete batzuk lehenago ehunka urteko oihana zena. Lapurturiko egurraren museoan dago Guernica. 

